
Marni Bonthuys en Marius Swart

Baie welkom in die tweede TNA van 2025! In hierdie uitgawe word hulde 
gebring aan twee sonderlinge akademici uit ons veld, te wete Anastasia de 
Vries en Steward van Wyk.

Die uitgawe skop af met ’n huldeblyk. Daar is hierbenewens vier 
akademiese artikels, asook ’n aantal kreatiewe bydraes.

In die eerste artikel bespreek Hein Willemse op verhelderende wyse die 
maniere waarop Adam Small as die “vader van Kaaps” gesien kan word. 
Small het dit oor die kulturele legitimiteit van Kaaps; ’n standpunt wat ook 
in sy eie werk uiting vind deurdat hy dit gebruik om die komiese en ander 
stereotipes wat tipies daarmee geassosieer is, te ondergrawe.

Carla Lindt en Donovan Lawrence, kollegas wat tans aan die 
Departement Afrikaans en Nederlands aan die Universiteit van Wes-
Kaapland werksaam is, kyk ook na Kaaps. Die invalshoek is hier ’n meer 
taalkundige een, in die vorm van ’n ondersoek na hoe Kaaps in die 
geskrewe werk van hoërskoolleerders geassesseer word. Hulle wys op die 
inherente problematiek aan die assessering van gebruiksvariëteite binne die 
normatiewe konteks van omgewings soos die skoolklaskamer, en bepleit ’n 
benadering tot die assessering van kinders se werk wat voorsiening maak vir 
dialektiese variasie en taaldiversiteit.

Nog twee kollegas van die Departement Afrikaans en Nederlands, 
Courtneigh Ess en Marni Bonthuys, span ’n vernuwende teoretiese blik 
van Saidiya Hartman in om te kyk na die herverbeeldings van Khoi-vroue 
in ’n seleksie Afrikaanse literêre tekste en historiese bronne. Die konsep 
“kritiese fabulasie” word ingespan om te ondersoek hoe voorheen versweë 
stemme van bepaalde historiese figure benut word om nuwe narratiewe te 
skep.

Lynn-Mari Solomon en Marius Swart kyk na ’n kwessie wat gereeld 
in die populêre diskoers ter sprake kom, naamlik die keuse van Afrikaanse 
romans wat vir leerders in graad 12 voorgeskryf word. Vier voorgeskrewe 
romans word ondersoek aan die hand van ’n teoretiese besinning oor die 
begrippe “inklusiwiteit” en spesifiek “inklusiewe onderwys” in die unieke 
Suid-Afrikaanse konteks. Die romans word beoordeel in terme van hoe hulle 
daartoe bydra.

In haar essay neem Antjie Krog, eweneens ’n UWK-kollega, die leser 
deur ’n oordenking van hoe die skrywerlike self deur literêre tekste beïnvloed 
word. Wium van Zyl, emeritusprofessor aan die Departement Afrikaans en 

Nederlands aan UWK, skryf op sy beurt oor die eietydse Neerlandistiek in 
Suid-Afrika.

Tot slot is daar twee gedigte deur Joan Hambidge, en een deur Antjie 
Krog.

Ons groet julle, Steward en Stacey.

